
Uunga siunnersuut: Piniarneq aallaaniarnerlu pillugit Inatsisartut 

inatsisaat. 

(Aalisarnermut, Piniarnermullu Naalakkersuisoq) 

Kalaallit uangut piorsarsimassutsikkut ineriartornerput tamaat 

piniartuunermik inuuniuteqarneq ullumikkumut attauaannarsimavarput. 

Pinngortitamik uumasuinillu atuinerput ukiumut ullut tamaasa timitigut 

tarnitsigullu misigissuseqarfigiuarlutigu. Ukiut ingerlanerini 

nalliuttorsiornerni pisat nerinissaat pilluatigiuarpagut, 

inuusuttuaranngulersunilu piniakkatta pernartarineqartartut nerisassartai 

suli ulloq manna tikillugu nuannaarutigiuartarpagut.  

Piniartuunermik ingerlatiteqqittussanik neriuuteqalerneq, pinngortitamik 

mianernartumik silatusaartumik atuisuulerneq, nerisannaanik 

piniunneqartuarnissamik neriulerneq, pingaarnerpaatulli piniartussamik 

silassorissumik ataqatigiisitsissamillu sutigullu tamatigut 

aqutilluarsinnaasumik pileriartortoqalernera pernartumut pingaarnertut 

neriutaallutik persuarsiorutaasartut inuiaat naleqartitarilluinnangaringingut 

tamatsinniipput.  

Qangarsuaaniillu sakkut saaqqutilluunniit nammineq sanasarsimasagut, 

meeraanitsinniilli ilinnialereerneqartartut ilai suli atorpagut. Sakkoqarporli 

nutaaliaasunik allaat ilaatigut nutaaliaavallaartunik ulorianarsinnaasunillu, 

tamakku tamaasa silatusaartumik periarfissiinikkut piniakkanik 

pilerinartorsuarnik piniarsinnaassutip ukiunik naleqqutunik 

aalajangersaanissaq pingaarluinnartuusoq isumaqarpugut.   



 
Nuannaarutigisariaqarparpulli naalakkersuisut piniariaatsitta inuiaqatigiinni 

aqulluarneqarnissaq naleqartitatsinnillu pingaartitillutik inatsississatut 

saqqummiussaanni ersarimmat. 

Qangarsuaaniilli piniartorsuit silatuut pinngortitamik uumasuinillu 

atuinermi pingaarnerpaatut siuttuusarsimaneri oqaluttuani pikkunartuni 

atuakkianilu pissanganartuni tusartuartarpagut. Inooriaaseq suli taanna 

atorparput piniartorsuartaqarpugut silassorilluinnartunik, piniartut 

inuuniuteqarnermi pinngortitami imaannaanngitsumi angalajuarnerminni 

takusaminnik misigisaminnillu nammineq siuliminnillu ilikkakkamikkut 

ineriartortuartunik.  

Pinngortitaq inuuniarfik silatuumik aqunneqarluni siunissamullu 

kinguaatinnik atortuangassatut isigineqartuartariaqarpoq. Inuugatta 

pinngortitami inuunissamut qanilluinnartuusut. 

Pingaarluinnartuuvoq uumasunik pianiartakkatsinnit inuit 

pingaarnerpaajusut illersorneqarnissaat, killilersuutilli iliuini aaqqiissutissat 

suliarineqarsinnaapput aammalu naalakkersuinikkut avatitsinniik 

piumasaqaatinik tatisissutaasunik oqilisaanissaq 

suliarilluarneqartariaqartariaqarpoq.  

Piniartakkatsinnik avataaniik sunnerneqarnikkut killilersuinerit 

nalaaniippugut, isumaqarpugulli tamanna naalakkersuinikkut 

sinaakkusersuilluarnitsigut aqutsilluarnitsigullu naleqartitatsinnik 

siunissamut akiorluarsinnaagipput. 

Aqutsinermilu ilaatigut sakkussanik sukaterinermi nakkutilliinermi 

allaffissornermilu suliaqartortagut tunngavissaqarluartunik 

periarfissaqartariaqarpagut. 

Taamatut siullermeerinninnermi Inuit Ataqatigiinniik oqaaseqarluta 

suliassaq tamaavitta pingaartilluinnagarput Aalisarnermut piniarnermut 



 
nunalerinermullu ataatsimiititaliamut suliassanngortikkumavarput. Tassa 

partiitut naleqartitat aallavigalugit isumaqatiginninniarfiugiumaaratsigit. 


